
берәмлекләрдә милли-мәдәни үзенчәлекләрнең бирелеше 

 

хис-кичереш, фразеологик берәмлекләр, татар теле, милли-мәдәни 

үзенчәлек, эмотив берәмлек 

 

Кешенең, ягъни субъектның объектив чынбарлыкка булган 

мөнәсәбәтен, бәяләү дәрәҗәсен чагылдырган фразеологик 

берәмлекләр – эмотив фразеологизмнар дип аталалар. Алар 

эмоцияләрне чагылдыручы тел берәмлекләренең иң күп өлешен алып 

торалар. Алда әйтеп үтелгәнчә, фразеологизмнарның төрле эмоцияләр 

белдерүләре, аларның эчке формалары белән бәйләнгән. Эчке 

формада эмоциональ-бәяләү компоненты чагыла. Без күренешләргә, 

вакыйгаларга, кешеләргә, гомумән, чынбарлыкта барган процессларга 

бәя бирү, нинди дә булса мөнәсәбәт белдерү өчен нәкъ менә 

фразеологик берәмлекләргә мөрәҗәгать итәбез.  

Бәяләү эмотивлыкның бер өлеше булып тора. Фразеологизмнарда 

эмотивлык та бәяләү дә булырга тиеш. Әгәр дә фразеологизмнарга 

эмотивлык хас булмаса, аларны шул дәрәҗәдә еш эмотив сөйләмдә 

кулланмаслар иде. Бу ике семантик кыр эмоциональ-бәяләү 

компонентында берләшәләр. Шуңа күрә, эмотивлык хуплау яки 

хупламау, кабул итү яки кабул итмәү, уңай итеп бәяләү яки тискәре итеп 

бәяләү диапазонында тирбәлә.  

Эмотив фразеологик берәмлекләрнең төп функциясе – телнең 

эстетик аспектын көчәйтү. Шуңа күрә фразеологик берәмлекләр 

сөйләмне аһәңле, яңгырашлы һәм образлы итү максатыннан, җанлы 

сөйләмдә актив кулланылалар. 

Кеше чынбарлыкны үзеннән чыгып бәяли һәм анда чынбарлыкка 

карата нинди дә булса мөнәсәбәт туа. Бу мөнәсәбәт нәтиҗәсендә кеше 

төрле эмоцияләр һәм хисләр кичерә, бу эмоцияләр аның тышкы 

кыяфәтендә яки аның сөйләмендә вербаль яки вербаль булмаган 

чаралар ярдәмендә чагылыш таба. Г.Х. Ахунҗанов та “Хис, ягъни 

сөйләүченең я тыңлаучыга, я үзенең сүзләренә, я гомумән теге яки бу 

фактка карата булган мөнәсәбәте (яратуы-яратмавы, килештерүе-

килештермәве, рухлануы-төшенкелеккә бирелүе һ.б.) язма сөйләмдә 

нигездә махсус сүзләр (ымлыклар, кисәкчәләр) һәм төрле грамматик-

стилистик алымнар ярдәмендә белдерелә”, ди [Ахунҗанов 1972: 32].  

Эмосема – эмоциональ мөнәсәбәтне белдерүче сүз. Фразеологик 

сүзлекләрдә, еш кына, эмосемаларны күрсәтеп торучы сүзләр була. 

Мәсәлән, Н. Исәнбәт үзенең “Татар теленең фразеологик сүзлеге” ндә 

эмосемаларны түбәндәге тамгалар белән билгели: ирк. – иркәләп, ирон. 

– ироник, карг. – каргап, кимс. – кимсетеп, көл. – көлеп, макт. – мактап, 

мыск. – мыскыллап, туп. – тупас, хурл. – хурлап, шаярт. – шаяртып, әрл. 

– әрләп, дорфа [Исәнбәт 1989, 32]. Бу тамгалар фразеологик 

берәмлекләрнең кешегә яки күренешләргә карата нинди мөнәсәбәт 

белдерүен күрсәтеп торалар.  

Фразеологик әйтелмәләрне өйрәнү халыкның дөньяны танып 

белүдә чынбарлыктагы күренешләргә карата туган хис-кичерешләрен, 

мөнәсәбәтен күрергә мөмкинлек бирә. Татарларның милли үзаңын 

чагылдыручы эмотив фразеологик берәмлекләргә күзәтү ясыйк: 

1. Кунакчыллыгы, юмартлыгы, киң күңеллелеге белән дан тоткан 

халкыбыз әлеге сыйфатларга ия булган кешеләрне түбәндәге 

фразеологизмнар белән тасвирлый: ай белән көндәй, һәркемгә бердәй; 

ак эчле; алтын кеше; асыл кеше; ачык күңелле; ачык куллы; зур 

йөрәкле; кече күңелле; соңгы тиенен бирергә әзер. 

2. Татар халкы элек-электән тырышып эшләве, уңган, җитез, 

булдыклы булуы белән аерылып торган. Кайда гына гомер итсәләр дә, 

матур итеп тормыш кора белгәннәр. Фразеологик берәмлекләр 

арасында кешенең әлеге сыйфатларын зурлый торганнары күп: агачтан 

сандугач кына ясамый (төймә генә төйми); алтын куллы; ал дими, ял 

дими, ат кебек эшли; баскан җиреннән ут чыгара; батырып эшләү; 

баш калкытмыйча эшләү; баштанаяк эшкә чуму; бер таңнан икенче 

таңга эшләү; кулы кулга йокмый; кулында ут уйната; эшкә кулы ята; 

эш җанлы. 

3. Татарлар – тырыш, һөнәрле халык булганга, ялкау, эшләмичә 

ризык көтеп ятучылар түбәндәге фразеологизмнарда тәнкыйтьләнә: 

абуз өстендә арыш суга; авыз күтәреп яту; авыз-урак, кул-чулак; авыз 

белән урак ура; авыр санлы; алма пеш, авызыма төш; аш янында ат 

кебек, эш янында эт кебек; бер аягын атлаганчы икенчесен эт ашый; 

бот күтәреп яту; ике кулы кесәсендә. 

4. Күпне белә торган, зиһенле, зирәк кешегә карата әйтелгән 

фразеологизмнар: акыл иясе; авыздан чыгуга эләктереп ала; аек 

фикерле; акылга беткән; акылы камил; акылы хәзинә; башлы кеше; 

башы йомры; гыйлем иясе; хикмәт иясе; бер сүзе мең алтын. 

5. Оста тел, тәмле сүзе белән үзенә каратып торучы, төпле, 

мәгънәле итеп сөйләүче кешеләрне мактаучы фразеологизмнар: авызы 

белән кош тота; авызына каратып тота; авызына Хозыр төкергән; 

авызыннан энҗе-гәүһәрләр түгелә; сүзе белән эретә; телгә үткен; 

теле телгә йокмый; җавапка кесәгә керми. 

6. Гаиләсенә терәк булып, саклап, яклап, туендырып торган кеше 

әлеге берәмлекләр белән тасвирлана: алтын багана; алтын бусага; 

арка таянычы; арка терәге; дөнья терәге; 

7. Көчле, курку белмәс, гайрәтле кешеләр метафорик чаралар 

белән сурәтләнә: арыслан йөрәк; арыслан авызыннан сөяк алырдай; 

арыслан сырты; басса бакыр изәрдәй, типсә тимер өзәрдәй; тимер 

йөрәк; 

8. Уңыш казанган, эше алга киткән кешеләргә карата кулланыла 

торган фразеологизмнар төрлелеге белән аерылып тора: әтәче дә 

күкәй сала, мәчесе дә куян тота; бал-майда йөзә; бүресе улый; 

сандугачы сайрый; тавыгы да юргалый, әтәче дә кубыз уйный; 

9. Кара янып, кәефсезләнеп, йөзен ачмыйча йөрүчеләр бер дә 

хупланмый, андый кешеләргә мөнәсәбәтле мондый берәмлекләр очрый: 

авызы-башы салынган; кара көйгән; сөмсере коелган; чытык йөзле; 

10. Тәкәббер, һавалы, масаючан кешеләрнең кимчелекле 

сыйфатына ишарәли торган фразеологизмнар: авызны күккә чөеп йөрү; 

авызына кош канаты төшәрлек; башны артка ташлап йөрү; бөергә 

таяну; борын күтәрү; борынына чиләк эләрлек; борыны белән күкне 

сукалый. 

Шәхеснең уңай сыйфатларына бәя биргән фразеологик 

әйтелмәләрдә уңганлык, җитезлек, тырышлык, юмартлык, белемлелек, 

батырлык, йомшак, татлы теллелек, әдәплелек кебек сыйфатлар 

мактала, хуплана. Тискәре эмоциональ-бәяләүле мөнәсәбәтне 

белдерүче эмотив фразеологик берәмлекләрдә кешенең ялкаулык, 

тәкәбберлек, куркаклык, әдәпсезлек, саранлык кебек сыйфатларына бәя 

белдерелә.  

Әлеге фразеологик берәмлекләрдә иң күп кулланылган образлар 

булып, кешенең тән әгъзалары атамалары тора. Кеше чынбарлыкны 

танып белү вакытында һәм аңа эмоциональ бәя биргәндә, иң беренче, 

үзенә якын булган предмет-күренешләргә таяна, ягъни әйләнә-тирәне ул 

үзенең тән әгъзалары аша чагылдырып бирә. Күренешләрне, 

процессларны чагылдыруда, сөйләмдә тел сурәтләү чараларына 

эмоциональ мәгънә өстәп, соматизмнар килеп керә.  

Нәтиҗә ясап шуны әйтергә мөмкин: кешенең холкына, акыл 

дәрәҗәсенә, физик һәм рухи халәтенә, үз-үзен тотышына бәя биргән 

фразеологик берәмлекләр татар теленең эмотив лексикасының күп 

өлешен тәшкил итәләр. Алар эмоцияләрнең барлык төрләрен 

чагылдыруда актив катнаша һәм теге яки бу күренешкә бәя бирә. 

